      


History of the XX Century Mongolia

Lecture 4  Notes

1911 Revolution: Mongolia’s transition to capitalism

	 

ХХ зууны Монголын түүх

           Лекц 4
  
1911 оны хувьсгал: Монгол улс капитализмд шилжин орсон нь



[bookmark: _GoBack]Монгол улс 1911 оны хувьсгалын дараа Хүний эрх, эрх чөлөөг эрхэмлэсэн Үндсэн Хуулиа боловсруулан хөрөнгөтний Бүгд Найрамдах Засаглалыг тогтоож, хүн төрөлөхтөний жам ёсны урсгал буюу зах зээлийн замаар хөгжих болов. Энд нэг зүйлийг дурьдахад Монгол улс нь 1911 оноос зах зээлийн замд орсон бус дэлхий дахины хөгжлийн урсгалд нилээд эрт татагдан орсон байсан юм.
XIX зууны дунд ХХ зууны эхэн үед Монгол оронд гадаадын худалдааны өрсөлдөөн ширүүсч үйлдвэр санхүүгийн капитал нэвтэрч эхэлсэн юм. Энэ нь юуны өмнө Манж Чин улсаас Хятадын капитал хөрөнгөтнийг Монголд нэвтрэхийг хязгаарлаж байсан хуучин хуулийг хүчингүй болгож Англи, Америк зэрэг гадаадын пүүсүүдэд Хятадын худалдааны жуучдаар дамжуулан үйл ажиллагаагаа явуулах боломжийг олгосонтой холбоотой байлаа. Тухайлбал XIX зууны 60-аад оны үеэр Ар монголд Хятадын худалдаа хийх, мөнгө хүүлэх том, дунд зэргийн пүүс хэдэн арваад байсан нь ХХ зууны эхэнд 500-д хүрчээ. Тэр олон пүүс дэлгүүр Их хүрээнд 160, Улиастайд 86, Ховдод 65, Хиагтад 100, Вангийн хүрээнд 30, Улаангомд 20, Заяын шавьд 12 байсан юм. Хятадын худалдаачид Монголын малын түүхий эдийг Европ, Америкийн зах зээл дээр гаргах болсоноор Европ, Америкийн аж үйлдвэрийн бараа гадаад монголд хүчтэй нэвтрэх болов. Монголын ноос нь их төлөв Америк, Англид очиж байсан ба түүний 3\4 орчим нь Америкад оногдож, ангийн үсний ихэнхи нь Германд очиж байлаа. 1900 онд Халхын Түшээт хан, Сэцэн хан хоёр аймагт олдсон алтны уурхайг ашиглах зорилгоор олон улсын капиталын хувь нийлүүлсэн “Монголор” (“Ор”- алт гэсэн франц үг) компани байгуулагджээ. Тус компаний гол хувь нийлүүлэгчид нь Орос, Бельги, Манж Чин улсын нэртэй зүтгэлтнүүд байв. “Монголор” компани нь бас олон улсын үйлдвэр, санхүүгийн капиталтай шууд холбоотой байв. Тухайлбал Орос дахь “Золоторосс” алтны үйлдвэрийн нийгэмлэг, Берлин дэх “Мендельсон ба Ко” (Mendelson & Co), Парис дахь “Орост үйлдвэр хөгжүүлэх ерөнхий хороо”, “Санкт Петербургийн олон улсын банк”, “Орос-Хятадын банк”, “Парис-Нидерландын банк”, “Синдикат”-ын ерөнхий хорооны гишүүн, Францын том хөрөнгөтөн Ротшильдийн хүргэн Ротштейн, Бельгийн капиталист Браун Де Тьеж зэрэг хүмүүс байв. “Монголор”-ыг байгуулсаны дараа 1900 оны хавар Орос, Хятадын банк өөрийн салбарыг Хүрээ, Улиастайд байгуулсан бөгөөд “Монголор”-ын захирлаар томилогдсон Фон Грот гэгч бельги хүн Монголын банк байгуулах асуудлыг тавьж байжээ. “Монголор” алтны уурхай нь Америк багаж төхөөрөмжөөр бүрэн тоноглогдож, 40 гаруй америк инженер, 10,000 орчим хятад ажилчид ажиллах болов. “Монголор” алтны уурхай нь олборлосон бүх алтаа Гамбург, Амстердам, Парист борлуулдаг байв. 1906-1919 онд 600 пүү (нэг пүү нь 16.3 кг-тай тэнцэх хэмжүүр С.О) илүү алт олборлосон мэдээ байдаг. Мөн 1907 онд Манж улсын банкны салбар Хүрээнд байгуулагдсан юм. Харин XIX зууны эцэс болоход хаант Орос, Англи, Герман, АНУ-ын худалдааны капитал Монголд ноёрхох байр суурьтай болж Хятадын капиталтай эн зэрэгцэн өрсөлдөх болсон байна. Монгол дахь Хятадын зарим худалдаачид Англи, Герман, Америкийн капиталын жууч нар болсон байв. АНУ Манжуурыг төдийгүй Монгол болон Оросын алс дорнодод Америкийн эдийн засгийн хяналт тогтоох төлөвлөгөө боловсруулж Манж Чин улсын засгийн газартай хэлэлцээр хийж Да хүрээг дайруулан Жанчхүү-Хиагтын чиглэлд төмөр зам байгуулах ёстой байв. АНУ-ын энэхүү бодлогыг хаант Орос улс эрс эсэргүүцэж Хиагт, Да хүрээний хоорондох хэсгийг Оросууд барихыг зөвшөөрвөл Да хүрээнээс Жанчхүүгийн хооронд АНУ зам тавьж болно хэмээн мэдэгдэж байв. Харин Манжийн засгийн газар 1909-1910 онд Жанчхүүгээс Да хүрээ хүртэл, тэндээс Улиастай, Ховдыг чиглүүлэн төмөр зам байгуулж Монголыг хаант Оросоос бүрмөсөн салгах төлөвлөгөө боловсруулж байжээ. Энэ байдлыг тандаж мэдсэн Орос улс хэрэв үнэхээр энэ төмөр зам баригдах юм бол Орос-Монголын худалдаанд аюул учрах нь тодорхой хэмээн үзэж эрс эсэргүүцсэн байв.
 	1911 оны Үндэсний хувьсгалын өмнөх Монгол улс ийнхүү капиталист зах зээлийн хүрээнд бүрэн татагдан орсон юм. Их Хүрээнээс гадна Ховд, Хиагт хот ч мөн худалдаа арилжааны томоохон төв болж хотын иргэд үүсч эхэлжээ. Их хүрээний дэлгүүр хоршоо зах зээл дээр Орос, Хятадын бараа таваараас гадна Филиппины нийслэл Манилын янжуур, Америк, Францын шампанск, Япон, Германы гоёл чимэглэлийн зүйлс өргөнөөр худалдагдаж байжээ.  
  	Ийнхүү Монгол Улс хүн төрөлөхтний жам ёсны урсгалаар хөгжиж байсан үед Монгол улс тусгаар тогтнолоо олсоноор  улс орноо зах зээлийн замаар хөгжүүлэх, гадаадын капиталыг түлхүү оруулах бодлогыг Богд хаант засгийн газар баримталж  байв. Манж Чин улсаас баримталж байсан Англи, Америк зэрэг гадаадын пүүсүүд Хятадын худалдааны жуучдаар дамжуулан үйл ажиллагаагаа явуулж байсан хуучин хууль дүрмийг халснаар гадаад улс орнууд Монголын зах зээлд чөлөөтэй өрсөлдөх болж үйл ажиллагаа нь ихээхэн идэвхжжээ. “Монголор” алтны уурхай үйл ажиллагаагаа улам тэлж 1911 оны хувьсгалын дараагаар улам өргөжиж 20 шахам салбартайгаар ажиллах болсон юм. Англи, АНУ, Герман, Франц, Бельги, Дани, Чех, Норвеги, Турк, Япон зэрэг олон орны худалдааны хүмүүс, үйлдвэрийн эздийн Монгол оронд уурхай, үйлдвэр нээх, хөрөнгө оруулах саналыг Монголын Засгийн газар дэмжиж байв. Энэ бодлогын үр дүнд Хүрээнд Америкийн “Андерсен ба Майер”, “Монголиан Трейдинг Компани” пүүс, Австрийн “Генрих”, Наймаа хотод Норвегийн “Мамия” зэрэг гадаадын олон пүүс ажиллах болж Грекийн иргэн Ф.Корифиди талх чихэр, бурам үйлдвэрлэх газар, Австрийн иргэн В.Ф.Генрих архи пивоны завод, Японы иргэд эмийн сан хоёр, цаг засвар, гуанз төрөл бүрийн барааны мухлаг, Германы иргэн Хакман Америк барааны дэлгүүр зэрэг жижиг үйлдвэрүүд, худалдааны газруудыг ажиллуулах болжээ.  Мөн Английн засгийн газар Монголд Оросын иргэдийн эдлэж байгаа шиг таатай нөхцөлийг Британи иргэдэд эдлүүлж, гадаад Монголыг улам “нээлттэй” болгохыг шаардаж байхад Америкчууд Монголын засгийн газартай улам ойртохын тулд Богд Жибзундамба хутагтад “Форд” бэлэглэхээс аваад санхүүгийн туслалцаа үзүүлж байв. 1913 онд Английн худалдаачин Пейвер, Английн иргэн Хинада нар Нийслэл хүрээнд пүүс нээх, Австрийн иргэн Гороно дэлгүүр нээх, Германы иргэн Ригта Хиагтын Майма хотын газар “сүүдэр наадам” (кино) гаргах эрх олгох зэрэг хүсэлтүүдийг засгийн газарт тавьж байжээ. 
  Монгол улс ийнхүү өмчийг уриалсан, оюун ухааныг өрсөлдүүлсэн нийгмийн замаар эргэлт буцалтгүй хөгжих болов.

